REZIME RADA

Problem nastanka i upravljanja čvrstim otpadom, vezuje se još za početak prvobitnih ljudskih zajednica, i evo danas problem komunalnog čvrstog otpada nije riješen na odgovarajući način u mnogim dijelovima BiH. Posebno izražen problem zbrinjavanja čvrstog otpada je na području Zvorničke regije. Entitetska vlada pokušava zaduženjem kod Svjetske banke, a u skladu s Europskim standardima, riješiti problem prikupljanja i tretmana otpada na regionalnom nivou. Izgradnja regionalne deponije otpada je još uvijek na početku, a situacija u općinama je takva da ima karakteristike haotičnog odbacivanja smeća na slabo organiziranim i nelegalnim prostorima, bez ikakvog tehnološkog tretmana ili kontrole vrste otpada i procesa odlaganja. Sadašnji način sakupljanja i tretmana nastalog otpada svakako da ima negativan uticaj na okolinu, a tiče se i Europske perspektive BiH.

Jedno od temeljnih načela Zakona o upravljanu otpadom F BiH i RS, je regionalni pristup upravljanju otpadom, što ujedno predstavlja i osnovu za dalji rad na uspostavi regija u BiH, započetih još 2002. god. kroz tehničku i finansijsku podršku Svjetske banke.
Formiranje regija u BiH je procedura koja se zasniva na dobrovoljnosti, odnosno općine mogu iskazati interes za udruživanje prema vlastitim kriterijima. Općine najčešće potpisuju međuopćinske sporazume o udruživanju u regiju, a nerijetko su i osnivači regionalnih poduzeća za upravljanje deponijom. Regionalna sanitarna deponija ”Crni vrh”, jedna je od  regionalnih deponija, u fazi uspostavljanja, za odlaganje bezopasnog otpada, a koja je predviđena kao konačno rješenje za odlaganje otpada u Zvorničkoj regiji za narednih 30 godina. Međuopćinski sporazum je potpisalo 9 općina. Uspješnosti uspostave regionalnog integralnog upravljanja otpadom treba da doprinesu planovi za integralno upravljanje koji se donose na različitim nivoma. Međutim, razvoj planskih instrumenta dinamički ne prati razvoj pravnih i institucionalnih aranžmana. U cilju ocjene uspješnosti provedbe regionalnog koncepta provedeno je istraživanje o stanju upravljanja otpadom, te istraživanje pravnih i institucionalnih aranžmana kao mogućih uzroka problema u uspostavi održivog koncepta na primjeru Zvorničke regije.
Optimalan način upravljanja otpadom na području Zvorničke regije moguće je postaviti nakon prikupljanja i obrade ulaznih podataka. U ovom radu opisan je način prikupljanja ulaznih podataka u cilju utvrđivanja količina i sastava otpada. Takođe, opisan je način iznalaženja lokacija pretovarnih stanica kao i odabir najpovoljnije tehnologije obrade otpada u sklopu sanitarne deponije ”Crni vrh” Zvornik.

Sva odlagališta otpada koja ne zadovoljavaju propisane kriterije za rad moraju se sanirati i zatvoriti. Jedna od takvih odlagališta su i odlagališta u općinama Zvorničke regije. Da bi se moglo kvalitetno pristupiti sanaciji odlagališta u Zvorničkoj regiji bilo bi potrebno provesti odgovarajuće istražne radove. Na temelju istražnih radova  potrebno je predložiti rješenja sanacije.

